Հավելված

ՀՀ մշակույթի նախարարի

______  ________ 2018 թ.

N _______ հրամանի

ԾՐԱԳԻՐ
«Սասնա ծռեր» կամ «Սասունցի Դավիթ» ավանդական
հանրապետական փառատոնի
1. Ծրագիրն իրականացնող կազմակերպության անվանումը

«Սասնա տուն» հասարակության զարգացմանն աջակցման կենտրոն» ՀԿ 

2. Կազմակերպության գտնվելու վայրը

ՀՀ Արագածոտնի մարզ, գ. Ներքին Բազմաբերդ, 17 փողոց, տուն 15

3. Ծրագրի բովանդակությունը

3. 1. Բովանդակություն
ՀՀ մշակույթի նախարարության աջակցությամբ ՀՀ Արագածոտնի մարզում 2011 թ. մեկնարկած «Էպոսյան օրեր» միջոցառումների ծրագրի իրականացումը հիմք է հանդիսացել «Սասնա ծռեր» կամ «Սասունցի Դավիթ» հայկական էպոսին նվիրված ամենամյա ավանդական փառատոնի անցկացնելու համար: Արդեն 8-րդ տարին իրականացվող փառատոնն իր կայուն տեղն է գրավել հանրապետության մշակութային կյանքում՝ ներառելով նաև Արցախի հանրապետությունը: Էպոսին նվիրված բազմաբնույթ և բազմաբովանդակ միջոցառումների շարքում հիմնավոր տեղ են գտել հանրակրթական դպրոցներում ամեն տարի անցկացվող «Ես և էպոսը» շարադրության օլիմպիդայի և էպոսասացության «Ձենով Օհան» անվանակարգերով մրցույթները, «Էպոսի օրվա» ամենամյա տոնակատարությունները, էպոսի դրվագների հրապարակային բեմականացումները, մարզախաղերը, էպոսագետների և բանագետների մասնակցությամբ դասախոսություններն ու գիտաժողովները:

Ներկայացվող նոր ծրագրում հարազատ մնալով բուն նպատակին և ձևաչափին՝ նախատեսվում են նոր մոտեցումներ, ժամանակի պահանջներին համապատասխան նոր միջոցառումներ՝ ըստ ամենայնի հաշվի առնելով շահառուների և հատկապես աճող սերնդի հետաքրքրությունների աճը հայկական էպոսի նկատմամբ: Այդ շրջանակում կարևորվում է հանրակրթական դպրոցներում 3 փուլով անցկացվող էպոսասացության մրցույթի կազմակերպումը, եզրափակիչ փուլին հանրապետության բոլոր մարզերի՝ ներառյալ Երևան քաղաքի ներկայացուցիչների մասնակցությունը:

Հաշվի առնելով տեղեկատվական տեխնոլոգիաների արագ զարգացումն ու երիտասարդ սերնդի ժամանակակից հետաքրքրությունները՝ 2017 թվականին իրագործված ծրագրի շրջանակում ստեղծվել է «Սասունցի Դավիթ» ինտելեկտուալ և ժամանցային բջջային հավելվածը, որը մեծ հետաքրքրություն է առաջացրել ոչ միայն Հայաստանում, այլև արտերկրում: Ուստի 2018 թ. ներկայացված նոր ծրագրով նախատեսվում է ստեղծել «Սասունցի Դավիթ» բջջային հավելվածի անգլերեն տարբերակը՝ Android և IOS համակարգերի համար, ինչը կխթանի միջազգային հարթակում հայկական էպոսի ներկայացմանը:

Ըստ փառատոնի ծրագրի՝ եզրափակիչ փուլին մասնակցելու են 28 դպրոցականներ, որոնցից ընտրվելու են լավագույնները և առաջին երեք հաղթողներին տրվելու են հատուկ մրցանակներ, յոթ հաղթողներին՝ խրախուսական մրցանակներ ու բոլոր մասնակիցներին՝ պատվոգրեր:
3.2. Նպատակը
Ծրագրի հիմնական նպատակն է նպաստել էպոսի ճանաչողության շրջանակի ընդլայնմանը, կատարողական ավանդույթների կենսունակության ապահովմանը և սերնդեսերունդ փոխանցմանը:

Բացի այդ, հաշվի առնելով այն հանգամանքը, որ «Սասնա ծռեր կամ Սասունցի Դավիթ» էպոսի կատարողական դրսևորումները» տարրն ընդգրկված է ՅՈՒՆԵՍԿՕ-ի մարդկության ոչ նյութական մշակութային ժառանգության ներկայացուցչական ցանկում՝ միջոցառման նպատակն է նպաստել դրա պահպանությանն ու հանրահռչակմանը:
3.3. Անցկացման վայրը 
Հայաստանի Հանրապետության 10 մարզեր և Երևան: Եզրափակիչ փուլի միջոցառումը տեղի է ունենալու Պերճ Պռոշյանի տուն-թանգարանում:
3.3. Անցկացման ժամկետը

Ծրագրի իրականցման ուղղությամբ տարվող նախապատրաստական աշխատանքները ընթացքի մեջ են։ Ծրագիրը մեկնարկելու է աջակցություն ստանալու պահից և ավարտվելու է հոկտեմբերի 30-ին՝ հավելվածների ստեղծման հետ կապված աշխատանքերի ամբողջացմամբ: Հոկտեմբերի 6-ին նախատեսվում է էպոսասասության մրցույթի եզրափակիչ փուլի միջոցառման իրականացումը։ 
3.4. Ակնկալվող արդյունքները
Ծրագրի իրականացման արդյունքում հասարակության ավելի լայն շերտեր կներգրավվեն էպոսի պահպանության, պաշտպանության և հանրահռչակման գործընթացներում՝ ապահովելով դրանց իրականացման արդյունավետությունը: 

